
 Standartların işlənib hazırlanmasında əsas mərhələlər
Plan 

1. Standartların işlənib hazırlanmasında əsas məsələlər.

2. Standartlaşdırma üzrə işlərin əsas mərhələləri.
3. Texniki tapşırığın layihəsinin işlənməsi.
4. İşlənmiş standartların realizəsi.
        Standartların hazırlanması onu tərtib edənlərdən yüksək ixtisas və əmək sərfi tələb edir. Bu işin eyni zamanda mürəkkəb xarakterli elmi-tədqiqat işi olduğunu da nəzərə almaq lazımdır. Ona görə də, bu sahədə çalışan mütəxəssislər xüsusi biliyə, bacarığa və hazırlığa malik olmalıdırlar. Bunu demək kifayətdir ki, orta çətinlik səviyyəli bir standartın işlənməsi üçün 1,5 il vaxt tələb olunur.

Hər bir standartın yaradılmasının məqsədəuyğunluğu xalq təsərrüfatının ona olan təlabatı, gözlənilən texniki və iqtisadi səmərə ilə əsaslandırılmalıdır. Bu zaman hökmən verilmiş sahədə xarici ölkələrin təcrübəsi və standartlaşdırılan obyektlər üzrə əldə edilmiş keyfiyyət göstəriciləri təhlil edilməlidir.
Standartlaşdırma üzrə aparılan işləri sürətləndirmək və bu işlərə nəzarət etmək məqsədi ilə QOST 1.0-85 standartında standartların işlənib hazırlanmasının vahid təşkilati sxemi nəzərdə tutulmuşdur. Bu sxem bütün kateqoriyalı standartların işlənib hazırlanması üçün 5 mərhələ müəyyən edir:
1) standartın işlənməsinin təşkili və texniki tapşırığın tərtib edilməsi;

2) standartın layihəsinin hazırlanması (birinci redaksiya) və onun rəyə göndərilməsi;

3) rəylərin təhlili, standartın layihəsinin son redaksiyasının işlənib hazırlanması və təsdiqlənməyə təqdim edilməsi;

4) standartın layihəsinin baxılması, təsdiqi və qeydiyyatı;

5) standartın nəşr edilməsi, onun geniş yayılması.


1-ci mərhələdə təsdiq olunmuş plan əsasında standartın layihəsini hazırlayan təşkilatın rəhbəri hər mövzu üzrə məsul şəxsləri müəyyən edir, texniki tapşırığın layihəsinin işlənmə müddətini və işin mərhələlər üzrə yerinə yetirilməsini müəyyənləşdirir. Bu məsələlərə dair əmr və ya sərəncam verilir.
Əgər standart bir neçə təşkilat tərəfindən işlənirsə, onda aparıcı işləyici təşkilat (icraçılar siyahısında birinci olan) bütün icraçılarla razılaşdırılmış qaydada işin həcmini və yerinə yetirilmə müddətini təyin edir, bu işləri texniki tapşırıqda nəzərdə tutur.
Aparıcı işləyici təşkilat məsul icraçıdır və o, standartın vaxtında işlənib hazırlanmasına məsuliyyət daşıyır. Hər bir icraçı təşkilat isə onun üzərinə qoyulmuş hissənin vaxtında hazırlanıb aparıcı təşkilata verilməsində məsuliyyət daşıyır.
Texniki tapşırığın layihəsini hazırlamaq üçün standartlaşdırılan obyekt üzrə elm və texnikanın nailiyyətlərini əks etdirən materialları toplamaq, regional, beynəlxalq standartları, patentləri, müəlliflik şəhadətnamələrini, kataloqları və digər texniki sənədləri öyrənmək lazımdır. Əgər standartlaşdırma obyekti məhsuldursa, onda həmin məhsulu, yaxud ona uyğun məhsulu istehsal edən müəssisələrin iş təcrübəsi öyrənilməlidir. Texniki tapşırığın layihəsində standartlaşdırılan obyektin xüsusiyyətini, standartın kateqoriyasını və növünü nəzərə alaraq aşağıdakılar göstərilir:
· standartın işlənib hazırlanmasının əsas məqsədi və vəzifələri;
· standartlaşdırılan obyektin qısa xarakteristikası; 
· standartın əsas bölmələri və əsas tələblərin siyahısı; 
· standartın İSO, BEK və digər beynəlxalq təşkilatların standartları ilə əlaqəsi;
· standartın layihəsini işlənib hazırlanması zamanı istifadə ediləcək əsas mənbələr;
· bütün icraçılar göstərilməklə işin yerinə yetirilmə müddəti və əsas mərhələləri;
· işi icra edən təşkilatlar, rəhbərlər və məsul icraçılar;
· rəy və razılaşdırma üçün standartın layihəsi göndəriləcək təşkilatlar.
Texniki tapşırığın layihəsi bütün icraçılar və layihənin işləndiyi təşkilatların vəzifəli şəxsləri tərəfindən imzalanmalıdır.
2-ci mərhələdə standartın layihəsi standartlaşdırma üzrə plana və texniki tapşırığa uyğun olaraq işlənib hazırlanır. Əgər standartın layihəsinin işlənib hazırlanması zamanı qüvvədə olan standarta əlavələr etmək və ya onu ləğv etmək zərurəti yaranırsa, onda standartı işləyici təşkilat həmin standartla eyni vaxtda bu məsələlər üzrə əsaslandırılmış təkliflər hazırlayır və onları müvafıq təşkilatlara göndərir. 
Standartın layihəsinin birinci redaksiyasının hazırlanması ilə bir vaxtda standartın vaxtında tətbiq edilməsini təmin edən tədbirlər planının layihəsi və izahat vərəqi tərtib edilir. İzahat vərəqində aşağıdakılar verilir: standartın işlənib hazırlanması üçün əsas; standartın yaradılmasında məqsəd; standartın layihəsinin işlənib hazırlanmasının başlanğıcına standartlaşdırılan obyekt haqqında olan məlumatlar; bu obyektin xarakteristikası və elmi-texniki səviyyəsi; standart layihəsinin patent təmizliyi haqqında məlumat; standartın texniki-iqtisadi səmərəliliyi; standartın tətbiq edilmə vaxtı və təsir müddəti; standart layihəsinin beynəlxalq (regional) standartlara və digər ölkələrin milli standartlarına uyğunluğu haqqında məlumat; rəyə göndərilmə haqqında məlumatlar; razılaşdırma haqqında məlumatlar; informasiya mənbələri. İzahat vərəqi müəssisənin rəhbəri, mövzu rəhbəri və icraçı tərəfindən imzalanır.
Standartın layihəsinin birinci redaksiyası və onun tətbiq olunması üçün əsas tədbirlər planı standartı hazırlayan təşkilatın rəhbəri, standartlaşdırma şöbəsinin rəhbəri, mövzunun rəhbəri, onun icraçıları tərəfindən imzalanır. Müştərək icraçı təşkilatların rəhbərləri və icraçıları da (əgər varsa) bu sənədləri imzalayırlar.
Layihəsi işlənmiş standartın layihəsinin onun işlənməsi üçün bağlanmış müqavilənin şərtlərinə, Azərbaycan Respublikası dövlət standartlaşdırma sistemi standartlarının və qanunvericiliyinin tələblərinə uyğunluğunu yoxlayır və onu izahat vərəqi ilə birlikdə Texniki Komitənin və ya Elmi-Texniki Şuranın (ETŞ) üzvlərinə göndərir. Bu üzvlər standartın layihəsinə baxır (iclasda, məktublaşma, danışıq yolu ilə) və bu barədə öz təkliflərini hazırlayır. Layihəçi təşkilat daxil olmuş təklifləri nəzərə almaqla standartın layihəsini (birinci redaksiyasını) hazırlayır.
Rəyə göndərilməsi üçün bəyənilmiş dövlət standartının layihəsi izahat vərəqi, standartın tətbiqi üzrə tədbirlər planının layihəsi və təsdiq edilmiş texniki tapşırığın surəti ilə birlikdə onun standartlaşdırma planına, texniki tapşırığa və qoyulmuş tələblərə uyğunluğunu müəyyənləşdirmək üçün Azərdövlətstandarta göndərilir. Bu orqanın məktubu ilə standartın layihəsi müəyyən edilmiş qayda üzrə rəyə göndərilir. Sahə standartının layihəsi izahat vərəqi və tədbirlər planının layihəsi ilə birlikdə müvafiq nazirlik və ya onun göstərişi ilə standartı işləyən təşkilat tərəfındən texniki tapşırıqda müəyyən edilmiş siyahı üzrə rəyə göndərilir.
Standartın layihəsi rəy üçün aşağıdakı təşkilatlara göndərilir:
· sifarişçi təşkilata;

· dövlət nəzarət orqanlarına (əgər onlar TK üzvləri deyildirsə);

· standartın tətbiqini təşkil edən təşkilatlara;

· TK üzvlərinə.
3-cü mərhələdə standartın layihəsi və standartın tətbiq edilməsi üzrə əsas tədbirlər planının layihəsi üçün rəylər iki nüsxədən ibarət iki aydan gec olmayaraq işləyici təşkilata göndərilir. Bu təşkilat rəylərin məlumat vərəqini tərtib edir. Əgər layihələrə iradlar yoxdursa və ya iradlar redaktə xarakteri daşıyırsa, onda layihəni hazırlayan təşkilat məlumat vərəqi əsasında standartın layihəsinin son redaksiyasını tərtib edir. Əgər layihələrə ciddi iradlar edilərsə, onda işləyici təşkilat razılaşdırma müşavirəsi keçirir. Buraya maraqlı nazirliklərin, təşkilatların və müəssisələrin, həmçinin məhsulun istehlakçılarının (sifarişçilərin) nümayəndələri dəvət olunurlar. Qəbul edilmiş qərar protokol formasında tərtib olunur və onu müşavirənin sədri və katibi imzalayırlar. Protokolda və ya ayrıca siyahıda iştirakçıların soyadları göstərilir. Müşavirədə qəbul edilmiş qərara əsasən standartın layihəsinin son redaksiyası tərtib edilir.
Standartın layihəsində nəzərdə tutulan tələblərə yenisinin əlavə edilməsi, hər hansı tələbin çıxarılması və ya dəyişdirilməsi üzrə təkliflər əsaslandırılmalıdır.
Standartın layihəsinin son redaksiyası təsdiqlənməyə təqdim edilməmişdən əvvəl işləyici nazirlik, ştandartlaşdırılan obyektdən asılı olaraq sifarişçi nazirliklər və zəruri hallarda dövlət nəzarəti orqanları və texniki tapşırıqda göstərilən digər təşkilatlarla razılaşdırılmalıdır. Standartın tətbiqi üzrə əsas tədbirlər planı tətbiqdə iştirak edən təşkilatlarla razılaşdırılmalıdır.
Layihəçi (TK) standartın layihəsini aşağıdakı sənədlərlə birlikdə təsdiq üçün göndərməlidir :
· idarə rəhbərliyinin (TK sədrinin) imzası ilə məktub ;

· standartın layihəsi (son redaksiya) üç nüsxədə, bunlardan biri sənədin əsli olmalıdır;
· standartın layihəsi üçün izahat vərəqi bir nüsxədə ;

· ETŞ (TK) iclasında standartın layihəsinin son redaksiyasına baxılması haqqında protokol bir nüsxədə;

· standartın layihəsinin son redaksiyasının razılaşdırılmasını təsdiq edən sənədin əsli (əgər o aparılıbsa) bir nüsxədə;

· çap redaksiyasından keçmiş standartın layihəsi bir nüsxədə;

· standartın layihəsi haqqında yekunlaşdırılmış rəy bir nüsxədə.

Standartın layihəsinin son redaksiyası izahat vərəqi və ETŞ-nın (TK-nın) iclasının protokolu ilə birlikdə standartın sifarişçisinə göndərilir.
4-cü mərhələdə standartların layihələri əlaqədar təşkilatların nümayəndələrinin iştirakı ilə müzakirə olunur. Müzakirədən sonra standartların layihələri müvafiq təşkilatların rəhbərlərinin qərarları, əmrləri və yaxud sərəncamları ilə təsdiq edilir. Standartın layihəsi təsdiq edildikdən sonra onun həyata keçirilmə müddəti də müəyyənləşdirilir. Təsdiq edilmiş standartlar Azərdövlətstandart tərəfindən müəyyən edilmiş qaydada qeydə alınır.
Azərdövlətstandart dövlət standartını nəzərdən keçirir və onun təsdiqi üçün qərar qəbul edir. Layihənin təsdiqindən qabaq Azərdövlətstandart onun Azərbaycan Respublikasının qanunvericiliyinə və qüvvədə olan dövlət standartlarının tələblərinə, metroloji qaydalara və normalara, tətbiq edilən terminologiyaya, standartların quruluşu və şərhi qaydalarına uyğunluğunu yoxlayır.
Standartı təsdiq edərkən onun həyata keçirilməsi üçün lazım olan tədbirləri nəzərə almaqla onun tətbiq edilmə (qüvvəyə minmə) tarixi müəyyən edilir  və ya standartın qüvvədə qalma müddəti, həmçinin ilk yoxlama müddəti və sonrakı yoxlamaların dövrililiyi müəyyən edilir.
Standartların qüvvədə qalma müddətləri məhdud və ya qeyri-məhdud təsdiq edilir. Təşkilati-metodik və ümum- texniki standartların qüvvədə qalma müddətləri bir qayda olaraq qeyri-məhdud təsdiq edilir.
5-ci mərhələdə təsdiq olunmuş standartlar nəşr edilir və müvafıq təşkilatlara göndərilir, həmçinin xüsusi mağazalarda satılır.
Dövlət standartlarını Azərdövlətstandart müəyyən edilmiş qaydada nəşr edir və yayır.
Bütün təşkilatlarda və müəssisələrdə dövlət standartlarının  tətbiqi qaydası QOST 1.20-85 və AZS 1.0-96, yoxlanılma, yenidən baxılma, dəyişikliklər edilmə və ləğv edilmə qaydaları QOST 1.15-85 və AZS 1.2-96 ilə müəyyən edilir.
Standart təsdiq edildikdən sonra müvafiq nazirlik və idarələr onun tətbiqi üzrə tədbirlər planı təsdiq edirlər. Bu plan əsasında müəssisə və təşkilatlar standartın tətbiqi üzrə təşkilati-texniki tədbirlər işləyib hazırlayır və həyata keçirirlər. Standart o zaman müəssisədə tətbiq edilmiş hesab olunur ki, onunla müəyyənləşdirilmiş normalar, tələblər, qaydalar qüvvədə olan texniki sənədlərdə öz əksini tapsın və istehsalatda tam tətbiq edilsin, buraxılan məhsul standartın tələblərinə tam uyğun olsun.
Texniki tərəqqinin təsiri nəticəsində xalq təsərrüfatının bütün sahələrində buraxılan məhsullar az bir zaman keçdikdən sonra köhnəlir, yeniləri ilə əvəz edilir, yeni daha keyfiyyətli materiallar yaradılır və s. Təbiidir ki, belə bir şəraitdə standartlarda verilmiş göstəricilər də köhnəlir. Belə halda standartlar yenidən baxılır, onlarda müəyyən dəyişikliklər edilir.
Məhsul üçün yaradılmış standartların təsir müddəti adətən 5 ildən çox olmur. Bu müddət keçdikdən sonra standartlar və texniki şərtlər yoxlanılır, köhnəlmiş göstəriciləri və tələbləri yeniləri ilə əvəz etmək üçün onlara yenidən baxırlar. Əgər yoxlama nəticəsində standartda verilmiş göstəricilərin müasir tələblərə tam uyğunluğu müəyyən edilmişdirsə, onda bu cür standartların təsir müddəti yenidən 5 ilə uzadılır.
Standartın yeniləşdirilməsi onun əhalinin tələbatına, respublikanın iqtisadiyyatı və müdafiə qabiliyyətinə uyğunluğunu təmin etmək üçün həyata keçirilir.
Yoxlama nəticəsində standartların tələblərinin müasir texniki səviyyəyə və istehlakçıların tələblərinə uyğunluğu təyin edilir, onların beynəlxalq və xarici dövlətlərin analoji standartları ilə müqayisəsi aparılır, yenidən baxılması, dəyişikliklər edilməsi və ya ləğv edilməsi tələb olunan standartların siyahısı müəyyənləşdirilir.
Standartların yenidən baxılması onların yoxlanılmalarının nəticələri, məhsulun istehlakçılarının təklifləri, həmçinin buraxılan məhsulun keyfıyyətinə dövlət və ya idarə nəzarətini həyata keçirən təşkilatların, elmi-texniki cəmiyyətlərin və digər ictimai təşkilatların təklifləri əsasında aparıla bilər. Verilən təklifləri nəzərə alaraq layihəçi (TK) standartda ediləcək dəyişikliklərin layihəsini (standarta yenidən baxılma təkliflərini) və ya standartın ləğv edilməsi təklifini işləyib hazırlayır və Azərdövlətstandarta göndərir, o isə lazımi qərar qəbul edir.
Standartda dəyişiklik edilərkən eyni zamanda standartlaşdırma üzrə əlaqədar normativ sənədlərin də dəyişdirilməsi üçün təkliflər hazırlanır. Standarta dəyişikliyin layihəsi bir qayda olaraq dəyişikliyin qüvvəyə minəcəyi müddətə 9 aydan az qalmamaq şərti ilə təsdiq üçün Azərdövlətstandarta göndərilməlidir.
Standartlarda dəyişiklik etməyi, onları ləğv etməyi yalnız onları təsdiq edən təşkilat edə bilər. Dəyişikliyin layihəsinin və ya standartın ləğv edilməsi haqda təklifin razılaşdırılması qaydası yeni işlənən standartın layihəsinin razılaşdırılması qaydası kimidir. Əgər edilən dəyişikliklər onun digər standartlarla qarşılıqlı əlaqəsini pozmursa və yalnız standartın məzmununa təsir göstərməyən dürüstləşdirmədən ibarətdirsə, onda bu dəyişikliklər rəyə göndərilmir. Belə dəyişiklik layihələrinə bilavasitə verilmiş standartı təsdiq etmiş təşkilatlarda baxmaq olar.
Standarta daxil edilən hər dəyişikliyə, o, təsdiq ediləndən sonra,  qeydiyyat nömrəsi verilir. Dəyişikliyin təsir müddəti müəyyən edilmir. Dəyişikliklər standartın yenidən baxılmasına və ya ləğv edilməsinə qədər qüvvədə qalırlar. Ayrı-ayrı hallarda dəyişikliklər məhdudlaşdırılmış müddətə qəbul edilir ki, bunun haqqında da xüsusi göstəriş verilir. Dəyişiklik qəbul ediləndən sonra standarta daxil edilir və bu standart yenidən nəşr edilir. Dəyişikliklər az olduqda isə onlar ayrıca vərəqdə çap olunur və standartlara yapışdırılmaq üçün göndərilir.
Standarta edilmiş dəyişiklik haqqında informasiya və dəyişikliyin  mətni Azərdövlətstandart tərəfindən buraxılan «Azərbaycan Respublikasının dövlət standartı» məlumat kitabçasında dərc edilir.

